
Inatsisartut Suleriaasianni § 33 naapertorlugu aalajangiiffigisassatut siunnersuut imaattoq 

matumuuna saqqummiuppara: 

 

Kalaallit Nunatsinni ullumik pinngortitamut qujaniarfimmik Naalakkersuisut 

pilersitsinissamik peqquneqarnissaannik Inatsisartut aalajangiiffigisassaattut siunnersuut. 

(Inatsisartunut ilaasortaq Mimi Karlsen, Inuit Ataqatigiit) 

 

Tunngavilersuut: 

Ukiuni kingulliunerusuni nunatsinni immikkut sulinngiffeqarfigut inuiattut ullorsiornerup saniatigut 

kristumiussutsimut tunnganerupput. Ullut nalliuttorsiorfiit ilaqutariiulluta, nunaqqatigiilluta 

tamattaalluta ataatsimoorfigisarpagut. Ataatsimoorussineq nukittuunngortitsisarpoq. 

 

Nunap pissarititai inuiaqatigiit aningaasarsiornerannut mikigisassanngeqisumik naleqarpoq, 

piniarnerup inuussutissarsiutit inissisimaneranik Rasmus Ole Rasmussen-imit 2005-imi 

Naalakkersuisunit aningaasalersorneqartumik nalunaarusiorpoq tassanilu uppernarsineqarpoq 

piniarneq nunatta aningaasarsiorneranut ukiumut 100 mio koruunilikkaanik arlaqaqisunik nunatta 

aningaasarsiorneranut ilapittuutaasartoq. Sunngiffimmi piniarnermik allagartaqartut 10.000-it 

palillullugit amerlassuseqarsimasut atuarneqarsinnaavortaq, ukiunili kingullerni allagartaqartartut 

aalaakkaasumik ukioqqortusiartornerat malunnarpoq, ineriartornerlu taamaaginnassappat 

aarleqqutigineqarsinnaavoq nunap pissarititaanik atuinerup malunnaatilimmik milliartuaarnissaa.  

Taamaattumilllu pingaaruteqaqaluni nunatta pissarititaanik atuinerup ataqqinaataanerata 

qujaniarfiginiartariaqarnera.  

Piniarneq nunattalu pissarititaanik atuineq aningaasarsiornikkut iluaqutaaginnanngilaq, kisiannili 

aamma inuiaqatigiittut kinaassutsitsinnik immikkuullarissutsitsinnillu takutitsisuusut, 

ataqqinaatsinngortinngikkutsigillu kinguaassatsinnut ingerlatinngitsuugassavut? Takorloornarpoq 

pinngortitamik qujaniarfimmut atatillugu nunatta pissarititaanik atuineq 

tammatsaaliorneqarsinnaasoq ineriartortitsiuarnikkullu aamma aningaasarsiornikkut innuttaasunut 

iluaqusiisinnaasoq.    

Nunatsinni nunaqartugut inuiaavugut najugaqarfinni ungasissuni siammarsimalluta. Nalliuttorsuarni 

juulli ukiutoqarlu ataatsikkut nalliutitittarpagut. Ullut taakku ilaquttagut ilagalugit 

nalliuttorsiorfigisarpagut, ilaqutariinnut ataatsimoorfiit nukittorsaataasut, ataatsimoornermik 

misigisitsiffisut. 



 

 

Inuiattut ullorsiorneq pingaartorsiutaasalerpoq, inuit sulinatik ulloq taanna nalliutitittarmassuk. 

Inuiaqatigiissutsimut nukittorsaataavoq, ataatsimoorfiugami inuiattullu pingaartitatsinnik 

ileqqulersorfiusarluni – inuiaqatigiit ataatsimuulersillugit. 

Nunatsinni inuiaat uagut nammineq pingaartitatsinnik, naleqartitatsinnik ulloqartariaqarpugut – 

ataatsimoorfissatsinnik, naleqartitatsinnik malunnartitsiffimmik, pingaartorsiorfimmik.  

Siunnersuutigaara pilersinneqassasoq ulloq pinngortitamit pissarsianut qujaniarfik. 

 

Inuiaavugut pinngortitamit, imarsuatsinnit nunallu uumasuinik naasuinillu inuuniutillit. Ukioq 

naallugu pingaartitaraarput nunatta pissarititaanik aalisarluta, imarmiunik piniarluta, nunialluta, 

aavarluta, allatullu pissarsilluartarluta. Aasap ingerlanerani inuiaavugut piliniartartut, ukiup 

ilarujussuanut ilaquttatsinnut nunaqqatitsinnullu iluaqutaangaartussanik pilisartut. Piliat 

tuniniarneqartarput, agguaanneqarlutik namminerluunniit nerisaralugit, pilluaatitut 

pigineqalersarlutik. 

Nunatsinnit, imartatsinnit pissarsiarpassuagut ittujaarsoreerlugit naammassigaangatsigit 

arlaqassaqaagut qamuuna qujaniartut. Qujaniutit apuuffissaanut assigiinngitsunut ingerlattarpagut. 

Siunnersuutigisanni ullormi ataatsimi qujaniarfimmi ilaqutariit inuillu ataasiakkaat ataatsimoorlutik 

ullormik malunnartitsillutik qujaniartassagaluarput. Soorlu aamma meeqqat ulloqartut, 

naligiissitaanermut ulloqartoq. Taamattaaq ulloq qujaniarfik pilersittariaqarparput. 

 

Ulloq pinngortitamut qujaniarfik nunatta pissarititaanik atuinermik pingaartitsiviussaaq, aammali 

ulluussaaq nunaqqatigiiulluta ataatsimoornermik misigiffissarput – ataatsimoorfissarput. 

Ulloq pinngortitamut qujaniarfik inissinneqarsinnaavoq ukiakkut piliniarfiup naammassereernerani, 

soorlu immaqa 6. Oktober. 

Nalunnginnakku uattulli pinngortitamit pissarsiarpassuarnut qujaniarusuttoqartartoq 

siunnersuutigivara ulloq pinngortitamut qujaniarfik. 

 

Pisortanut aningaasatigut allaffissornikkullu kingunerisassai:  

Siunnersuummi pineqartoq tassaavoq ulloq malunnartinniagaq sulinngiffeqarfiunngtsoq. 

Naalakkersuisut ullup taassuma immersornissaa periarfissarissavaat. Ullumi tassani innuttaasut 

peqatigiiffiilluunniit maanna aningaasaliffioreersunit aningaasanik qinnuteqarsinnaassapput. 

Taamaattumik nalilerpara piffissamik atuisoqartariaqartoq qujanarniarfik qanoq 

immersorsinnaassanersoq paasiniassallugu. Tamassuma saniatigut Naalakkersuisut innuttaasunut 

paasissutissiissapput ulloq taanna qanoq isumaqarnersoq. Taamaattumik allaffissornikkut ukiumut 

AC-fuldmægtigimik atuiffiusoq sisamarterutaanissaa naatsorsuutigineqartariaqarluni, tassa 125.000 

koruunit missaat. Naalakkersuisut paasissutissaasinnaasunik suliaqarniassappata, soorlu 

innuttaasunik ataatsimiisitsinermik assigisaanilluunniit (soorlu siullermik qujaniarfimmik 



 

 

nalliussisitsinermi) taava naqitanik assigisaanilluunniit suliaqartoqartariaqarsinnaavoq, taakkulu 

200.000 koruunit pallillugit aningaasaqartariaqarsinnaapput.  

 

Namminersortunut aningaasaatigut allaffissornikkullu kingunerisassai: 

 

Soqanngilaq 

 

Innuttaasunut aningaasatigut allaffissornikkullu kingunerisassai: 

Soqanngilaq 


